
ΕΙΣ ΤΟΝ ΟΡΘΡΟΝ 

Μετὰ τὸν Ἑξάψαλμον,… 

Συναπτὴ μεγάλη καὶ ἡ Ἐκφώνησις 

Ὅτι πρέπει σοι πᾶσα δόξα… 

Ἦχος Βαρὺς 

Θεὸς Κύριος, καὶ ἐπέφανεν ἡμῖν, 
εὐλογημένος ὁ ἐρχόμενος ἐν 
ὀνόματι Κυρίου. 

Στίχ, α΄. Ἐξομολογεῖσθε τῷ 

Κυρίῳ, ὅτι ἀγαθός, ὅτι εἰς τόν 
αἰῶνα τό ἔλεος αὐτοῡ. 

Θεὸς Κύριος, καὶ ἐπέφανεν 
ἡμῖν…  

Στίχ, β΄. Πάντα τὰ ἔθνη 

ἐκύκλωσάν με, καὶ τῷ ὀνόματι 
Κυρίου ἠμυνάμην αὐτούς. 

Θεὸς Κύριος, καὶ ἐπέφανεν 
ἡμῖν… 

Στίχ, γ΄. Παρὰ Κυρίου ἐγένε-το 

αὕτη, καί ἐστι θαυμαστὴ ἐν 
ὀφθαλμοῖς ἡμῶν. 

Θεὸς Κύριος, καὶ ἐπέφανεν 
ἡμῖν…  

ΑΠΟΛΥΤΙΚΙΑ 
Ἀπολυτίκιον. Ἦχος Βαρὺς. 

Κατέλυσας τῷ Σταυρῷ σου τὸν 
θάνατον, ἠνέῳξας τῷ Λῃστῇ τὸν 
Παράδεισον, τῶν Μυροφόρων τὸν 
θρῆνον μετέβαλες, καὶ τοῖς σοῖς 
Ἀποστόλοις κηρύττειν ἐπέταξας· 
ὅτι ἀνέστης Χριστὲ ὁ Θεός, 
παρέχων τῷ κόσμῳ τὸ μέγα ἔλεος.  

Ἀπολυτίκιον. Ἦχος πλ. δ'  

Δόξα Πατρὶ…   

Ταῖς τῶν δακρύων σου ῥοαῖς, 
τῆς ἐρήμου τὸ ἄγονον ἐγεώργησας, 
καὶ τοῖς ἐκ βάθους στεναγμοῖς, εἰς 

ἑκατὸν τοὺς πόνους ἐκαρποφό-
ρησας, καὶ γέγονας φωστήρ, τῇ 

οἰκουμένῃ λάμπων τοῖς θαύμασι, 
Χαρίτων Πατὴρ ἡμῶν Ὅσιε· 
πρὲσβευε Χριστῷ τῷ Θεῷ, σωθῆναι 
τάς ψυχὰς ἡμῶν. 

Καὶ νῦν… Θεοτοκίον Πλ. δ΄ 

Ὁ δι' ἡμᾶς γεννηθεὶς ἐκ 
Παρθένου, καὶ σταύρωσιν 
ὑπομείνας ἀγαθέ, ὁ θανάτῳ τὸν 
θάνατον σκυλεύσας, καὶ ἔγερσιν 

δείξας ὡς Θεός, μὴ παρίδῃς οὓς 
ἔπλασας τῇ χειρὶ σου, δεῖξον τὴν 
φιλανθρωπίαν σου Ἐλεῆμον, δέξαι 
τὴν Τεκοῦσάν σε Θεοτόκον, 
πρεσβεύουσαν ὑπὲρ ἡμῶν, καὶ 
σῶσον Σωτὴρ ἡμῶν, λαὸν 
ἀπεγνωσμένον.   

Συναπτὴ μικρά καὶ ἡ Ἐκφώνησις 

  Ὅτι σὸν τὸ κράτος…    

ΚΑΘΙΣΜΑΤΑ 

Μετὰ τὴν ά  Στιχολογίαν. 

Ἦχος Βαρὺς 

Ἡ ζωὴ ἐν τῷ τάφῳ ἀνέκειτο, καὶ 
σφραγὶς ἐν τῷ λίθῳ ἐπέκειτο· ὡς 
βασιλέα ὑπνοῦντα, στρατιῶται 
ἐφύλαττον Χριστόν, καὶ Ἄγγελοι 
ἐδόξαζον, ὡς Θεὸν ἀθάνατον· 
γυναῖκες δὲ ἐκραύγαζον· Ἀνέστη ὁ 
Κύριος, παρέχων τῷ κόσμῳ τὸ 
μέγα ἔλεος.  

Δόξα Πατρί…  

Τῇ τριημέρῳ ταφῇ σου 
σκυλεύσας τὸν θάνατον, καὶ 
φθαρέντα τὸν ἄνθρωπον, τῇ 
ζωηφόρῳ ἐγέρσει σου, ἀναστήσας 
Χριστὲ ὁ Θεός, ὡς φιλάνθρωπος· 
δόξα σοι.  

Καὶ νῦν… Θεοτοκίον 

Ὡς τῆς ἡμῶν Ἀναστάσεως 
θησαύρισμα, τοὺς ἐπὶ σοὶ 
πεποιθότας Πανύμνητε, ἐκ λάκκου 
καὶ βυθοῦ πταισμάτων ἀνάγαγε· 
σὺ γὰρ τοὺς ὑπευθύνους τῇ 
ἁμαρτίᾳ, ἔσωσας τεκοῦσα τὴν 
σωτηρίαν, ἡ πρὸ τόκου Παρθένος, 

καὶ ἐν τόκῳ Παρθένος, καὶ μετὰ 
τόκον πάλιν οὖσα Παρθένος.  

Μετὰ τὴν β́ Στιχολογίαν, ἕτερα 

Ἦχος Βαρὺς. 

Ἐσφραγισμένου τοῦ μνήματος, 
ἡ ζωὴ ἐκ τάφου ἀνέτειλας Χριστὲ 
ὁ Θεός· καὶ τῶν θυρῶν κεκλει-

σμένων, τοῖς Μαθηταῖς ἐπέστης, ἡ 
πάντων ἀνάστασις· Πνεῦμα εὐθὲς 
δι᾿ αὐτῶν ἐγκαινίζων ἡμῖν, κατὰ τὸ 
μέγα σου ἔλεος.  

Δόξα Πατρί… 

Ἐπὶ τὸ μνῆμα ἔδραμον 
γυναῖκες, μετὰ δακρύων μύρα 
φέρουσαι, καὶ στρατιωτῶν 
φυλασσόντων σε, τὸν τῶν ὅλων 

Βασιλέα, ἔλεγον πρὸς ἑαυτάς· Τίς 
ἀποκυλίσει ἡμῖν τὸν λίθον; Ἀνέστη 
ὁ μεγάλης βουλῆς Ἄγγελος, 
πατήσας τὸν θάνατον. 
Παντοδύναμε Κύριε, δόξα σοι. 

Καὶ νῦν…Θεοτοκίον. 

Χαῖρε Κεχαριτωμένη Θεοτόκε 
Παρθένε, λιμὴν καὶ προστασία τοῦ 
γένους τῶν ἀνθρώπων· ἐκ σοῦ γὰρ 

ἐσαρκώθη ὁ Λυτρωτὴς τοῦ 
κόσμου· μόνη γὰρ ὑπάρχεις Μήτηρ 
καὶ Παρθένος· ἀεὶ εὐλογημένη, καὶ 
δεδοξασμένη, πρέσβευε Χριστῷ τῷ 
Θεῷ, εἰρήνην δωρήσασθαι, πάσῃ τῇ 
οἰκουμένῃ.  

Τὰ Ἀναστάσιμα Εὐλογητάρια. 

Ἦχος πλ. α’ 

Στίχ. Εὐλογητὸς εἶ, Κύριε, 

δίδαξόν με τὰ δικαιώματά σου. 

Τῶν Ἀγγέλων ὁ δῆμος, 
κατεπλάγη ὁρῶν σε, ἐν νεκροῖς 
λογισθέντα, τοῦ θανάτου δὲ 
Σωτήρ, τὴν ἰσχὺν καθελόντα, καὶ 
σὺν ἑαυτῷ τὸν Ἀδὰμ ἐγείραντα, 
καὶ ἐξ ᾅδου πάντας 
ἐλευθερώσαντα. 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Τί τὰ μύρα, συμπαθῶς τοῖς 
δάκρυσιν, ὢ Μαθήτριαι κιρνᾶτε; ὁ 
ἀστράπτων ἐν τῷ τάφῳ Ἄγγελος, 
προσεφθέγγετο ταῖς Μυροφόροις, 

Ἴδετε ὑμεῖς τὸν τάφον καὶ ᾔσθητε, 
ὁ Σωτὴρ γὰρ ἐξανέστη τοῦ 
μνήματος. 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Λίαν πρωΐ, Μυροφόροι ἔδραμον, 
πρὸς τὸ μνῆμά σου θρηνολογοῦσαι, 

ἀλλ’ ἐπέστη, πρὸς αὐτὰς ὁ 
Ἄγγελος, καὶ εἶπε΄ θρήνου ὁ καιρὸς 
πέπαυται, μὴ κλαίετε, τὴν 
Ἀνάστασιν δέ, Ἀποστόλοις εἴπατε.  

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου 

Μυροφόροι γυναῖκες, μετὰ 
μύρων ἐλθοῦσαι, πρὸς τὸ μνῆμά 
σου Σῶτερ, ἐνηχοῦντο Ἀγγέλου 
πρὸς αὐτὰς φθεγγομένου. Τί μετὰ 
νεκρῶν, τὸν ζῶντα λογίζεσθε; ὡς 
Θεὸς γάρ, ἐξανέστη τοῦ μνήματος. 

Δόξα Πατρί… Τριαδικὸν 

Προσκυνοῦμεν Πατέρα, καὶ τὸν 
τούτου Υἱόν τε, καὶ τὸ Ἅγιον 
Πνεῦμα, τὴν Ἁγίαν Τριάδα, ἐν μιᾷ 
τῇ οὐσίᾳ, σὺν τοῖς Σεραφείμ, 

κράζοντες τό, Ἅγιος, Ἅγιος, Ἅγιος 
εἶ, Κύριε. 

Καὶ νῦν… Θεοτοκίον 

Ζωοδότην τεκοῦσα, ἐλυτρώσω 
Παρθένε, τὸν Ἀδὰμ ἁμαρτίας, 
χαρμονὴν δὲ τῇ Εὔᾳ, ἀντὶ λύπης 
παρέσχες, ῥεύσαντα ζωῆς, ἴθυνε 
πρὸς ταύτην δέ, ὁ ἐκ σοῦ 
σαρκωθείς Θεὸς καὶ ἄνθρωπος. 

Ἀλληλούϊα, Ἀλληλούϊα, 
Ἀλληλούϊα. Δόξα σοι ὁ Θεός. 

Ἀλληλούϊα, Ἀλληλούϊα, 
Ἀλληλούϊα. Δόξα σοι ὁ Θεός. 

Ἀλληλούϊα, Ἀλληλούϊα, 
Ἀλληλούϊα. Δόξα σοι ὁ Θεός. 

Συναπτὴ μικρά καὶ ἡ Ἐκφώνησις 

 Ὅτι ηὐλόγηταί σου… 
Ἡ Ὑπακοή.Ἦχος Βαρὺς. 

Ὁ ἡμετέραν μορφὴν ἀναλαβών, 
καὶ ὑπομείνας Σταυρὸν 
σωματικῶς, σῶσόν με τῇ 
ἀναστάσει σου, Χριστὲ ὁ Θεός, ὡς 
φιλάνθρωπος.  

ΑΝΑΒΑΘΜΟΙ 

Ἀντίφωνον Ά 

Τὴν αἰχμαλωσίαν Σιών, ἐκ 
πλάνης ἐπιστρέψας, κἀμὲ Σωτὴρ 
ζώωσον, ἐξαίρων δουλοπαθείας.  

Ἐν τῷ νότῳ ὁ σπείρων θλίψεις, 
νηστείας μετὰ δακρύων, οὗτος 
χαρᾶς δρέψεται, δράγματα 

ἀειζωοτροφίας. 

Δόξα Πατρί… Καὶ νῦν… 

Ἁγίῳ Πνεύματι, πηγὴ τῶν θείων 
θησαυρισμάτων, ἐξ οὗ σοφία, 
σύνεσις, φόβος· αὐτῷ αἴνεσις, 
δόξα, τιμή, καὶ κράτος. 

Ἀντίφωνον Β́ 

Ἐὰν μὴ Κύριος οἰκοδομήσῃ 
οἶκον τὸν τῆς ψυχῆς, μάτην 

κοπιῶμεν· πλὴν γὰρ αὐτοῦ, οὐ 
πρᾶξις, οὐ λόγος τελεῖται.  

Τοῦ καρποῦ τῆς γαστρός, οἱ 
Ἅγιοι πνευματοκινήτως, 
ἀναβλαστοῦσι, πατρῷα δόγματα 
υἱοθεσίας. 

Δόξα Πατρί…Καὶ νῦν… 

Ἁγίῳ Πνεύματι, τὰ σύμπαντα 
τὸ εἶναι ἔχει· πρὸ πάντων γὰρ 
Θεός, τῶν ὅλων κυριότης, φῶς 
ἀπρόσιτον, ζωὴ τῶν πάντων. 

Ἀντίφωνον Γ́ 

Οἱ φοβούμενοι τὸν Κύριον, 
ὁδοὺς ζωῆς εὑρόντες, νῦν καὶ ἀεὶ 
μακαριοῦνται, δόξῃ ἀκηράτῳ.  

Κύκλῳ τῆς τραπέζης σου, ὡς 
στελέχη βλέπων τὰ ἔκγονά σου, 
χαῖρε εὐφραίνου, προσάγων 
ταῦτα, τῷ Χριστῷ ποιμενάρχα.  

Δόξα Πατρί…Καὶ νῦν… 

Ἁγίῳ Πνεύματι, βυθὸς 
χαρισμάτων, πλοῦτος δόξης, 

κριμάτων βάθος μέγα· ὁμόδοξον 
Πατρὶ καὶ Υἱῷ,   ὁ β΄ χορός   
λατρευτὸν γάρ. 

Προκείμενον 

Ἀνάστηθι, Κύριε ὁ Θεός μου, 
ὑψωθήτω ἡ χείρ σου, μὴ ἐπιλάθῃ 
τῶν πενήτων σου εἰς τέλος. (Δὶς) 

Στίχ. Ἐξομολογήσομαί σοι, 

Κύριε, ἐν ὅλῃ καρδίᾳ μου, 
διηγήσομαι πάντα τὰ θαυμάσιά 
σου.  

Ἀνάστηθι, Κύριε ὁ Θεός μου, 
ὑψωθήτω ἡ χείρ σου, ὁ β΄ χορός μὴ 

ἐπιλάθῃ τῶν πενήτων σου εἰς 
τέλος. 

 
Ἡ Τάξις τοῦ Ἑωθινοῦ Εὐαγγελίου 

Ἦχος β’. 

Πᾶσα πνοὴ αἰνεσάτω τὸν Κύριον. 

Πᾶσα πνοὴ αἰνεσάτω τὸν Κύριον. 

Στίχ, Αἰνεῖτε τὸν Θεὸν ἐν τοῖς 

ἁγίοις αὐτοῦ, αἰνεῖτε αὐτὸν ἐν 
στερεώματι τῆς δυνάμεως αὐτοῦ. 

Πᾶσα πνοὴ αἰνεσάτω τὸν 
Κύριον. 

ΕΩΘΙΝΟΝ Ε’ 

  

Τῷ  

Δόξα σοι, Κύριε, δόξα σοι. 

 

Ὁ Προεστὼς ἢ ὁ Ἀναγνώστης: 

Ἀνάστασιν Χριστοῦ θεασάμε-
νοι, προσκυνήσωμεν Ἅγιον, 
Κύριον, Ἰησοῦν τὸν μόνον ἀναμάρ-
τητον. Τὸν Σταυρόν σου, Χριστέ, 
προσκυνοῦμεν, καὶ τὴν ἁγίαν σου 
Ἀνάστασιν ὑμνοῦμεν καὶ 
δοξάζομεν. Σὺ γὰρ εἶ Θεὸς ἡμῶν, 
ἐκτὸς σοῦ ἄλλον οὐκ οἴδαμεν, τὸ 

ὄνομά σου ὀνομάζομεν. Δεῦτε 
πάντες οἱ πιστοί, προσκυνήσωμεν 
τὴν τοῦ Χριστοῦ ἁγίαν Ἀνάστασιν, 
ἰδοὺ γὰρ ἦλθε διὰ τοῦ Σταυροῦ, 
χαρὰ ἐν ὅλῳ τῷ κόσμῳ. Διὰ παντὸς 
εὐλογοῦντες τὸν Κύριον, ὑμνοῦμεν 
τὴν Ἀνάστασιν αὐτοῦ. Σταυρὸν 
γὰρ ὑπομείνας δι’ ἡμᾶς, θανάτῳ 

θάνατον ὤλεσεν. 

Καὶ εὐθὺς ὁ Ν’ Ψαλμὸς εἰς ἦχον β’ 

Ἐλέησόν με ὁ Θεὸς κατὰ τὸ 
μέγα ἔλεός σου καὶ κατὰ τὸ 
πλῆθος των οἰκτιρμῶν σου 
ἐξάλειψον τὸ ἀνόμημά μου. 

Ἐπὶ πλεῖον πλῦνόν με ἀπὸ τῆς 
ἀνομίας μου καὶ ἀπὸ τῆς ἁμαρτίας 
μου καθάρισόν με. 

Ὅτι τὴν ἀνομίαν μου ἐγὼ 
γινώσκω καὶ ἡ ἁμαρτία μου 
ἐνώπιόν μου ἐστὶ διὰ παντὸς. 

Σοὶ μόνῳ ἥμαρτον καὶ τὸ 
πονηρὸν ἐνώπιόν σου ἐποίησα 
ὅπως ἂν δικαιωθῇς ἐν τοῖς λόγοις 
σου καὶ νικήσῃς ἐν τῷ κρίνεσθαί 
σε. 

Ἰδοὺ γὰρ ἐν ἀνομίαις 
συνελήφθην καὶ ἐν ἁμαρτίαις 
ἐκίσσησέ με ἡ μήτηρ μου. 

Ἰδοὺ γὰρ ἀλήθειαν ἠγάπησας τὰ 
ἄδηλα καὶ τὰ κρύφια τῆς σοφίας 
σου ἐδήλωσάς μοι. 

Ῥαντιεῖς με ὑσσώπῳ καὶ 
καθαρισθήσομαι πλυνεῖς με καὶ 
ὑπὲρ χιόνα λευκανθήσομαι. 

Ἀκουτιεῖς μοι ἀγαλλίασιν καὶ 
εὐφροσύνην ἀγαλλιάσονται ὀστέα 
τεταπεινωμένα. 

Ἀπόστρεψον τὸ πρόσωπόν σου 
ἀπὸ τῶν ἁμαρτιῶν μου καὶ πάσας 

τὰς ἀνομίας μου ἐξάλειψον. 

Καρδίαν καθαρὰν κτίσον ἐν ἐμοὶ 
ὁ Θεὸς καὶ πνεῦμα εὐθὲς 
ἐγκαίνισον ἐν τοῖς ἐγκάτοις μου. 

Μὴ ἀποῤῥίψῃς με ἀπὸ τοῦ 
προσώπου σου καὶ τὸ Πνεῦμα σου 
τὸ ἅγιον μὴ ἀντανέλῃς ἀπ’ ἐμοῦ. 

Ἀπόδος μοι τὴν ἀγαλλίασιν τοῦ 
σωτηρίου σου καὶ πνεύματι 
ἡγεμονικῷ στήριξόν με. 

Διδάξω ἀνόμους τὰς ὁδούς σου 
καὶ ἀσεβεῖς ἐπὶ σὲ ἐπιστρέψουσιν. 

Ῥῦσαί με ἐξ αἱμάτων ὁ Θεὸς, ὁ 
Θεὸς τῆς σωτηρίας μου, 
ἀγαλλιάσεται ἡ γλῶσσά μου τὴν 
δικαιοσύνην σου. 

Κύριε, τὰ χείλη μου ἀνοίξεις, καὶ 
τὸ στόμα μου ἀναγγελεῖ τὴν 
αἴνεσίν σου. 

Ὅτι εἰ ἠθέλησας θυσίαν ἔδωκα 
ἂν ὁλοκαυτώματα οὐκ εὐδοκήσεις. 

Θυσία τῷ Θεῷ, πνεῦμα 
συντετριμμένον΄ καρδίαν 
συντετριμμένην καὶ 
τεταπεινωμένην ὁ Θεὸς οὐκ 
ἐξουδενώσει. 

Ἀγάθυνον, Κύριε, ἐν τῇ εὐδοκίᾳ 
σου τὴν Σιὼν, καὶ οἰκοδομηθήτω 
τὰ τείχη Ἱερουσαλήμ. 

Τότε εὐδοκήσεις θυσίαν 
δικαιοσύνης ἀναφορὰν καὶ 
ὁλοκαυτώματα. 

 Τότε ἀνοίσουσιν ἐπὶ τὸ 
θυσιαστήριόν σου μόσχους, καὶ 
ἐλέησόν με ὁ Θεός. 

Δόξα Πατρὶ… Ἦχος β’ 

Ταῖς τῶν Ἀποστόλων, 
πρεσβείαις Ἐλεῆμον, ἐξάλειψον τὰ 
πλήθη, τῶν ἐμῶν ἐγκλημάτων. 

Καὶ νῦν… 

Ταῖς τῆς Θεοτόκου, πρεσβείαις 
Ἐλεῆμον, ἐξάλειψον τὰ πλήθη, τῶν 
ἐμῶν ἐγκλημάτων.   

Στίχ. Ἐλέησόν με, ὁ Θεός, κατὰ 

τὸ μέγα ἔλεός σου, καὶ κατὰ τὸ 
πλῆθος τῶν οἰκτιρμῶν σου 
ἐξάλειψον τὸ ἀνόμημά μου. 

Πεντηκοστάριον. Ἦχος ὁ αὐτὸς 

Ἀναστὰς ὁ Ἰησοῦς ἀπὸ τοῦ 
τάφου, καθὼς προεῖπεν, ἔδωκεν 
ἡμῖν, τὴν αἰώνιον ζωὴν καὶ μέγα 
ἔλεος. 

Σῶσον ὁ Θεὸς τὸν λαὸν σου… 

Κύριε, ἐλέησον. Κύριε, ἐλέησον. 
Κύριε, ἐλέησον.(δ΄) 

Ἐλέει καὶ οἰκτιρμοῖς… 

ΚΑΝΟΝΕΣ 

ὁ Ἀναστάσιμος εἰς δ́ 

ᾨδὴ α΄.  

Ἦχος  Βαρὺς. Ὁ Εἱρμός. 

Νεύσει σου πρὸς γεώδη, 
ἀντιτυπίαν μετήχθη, ἡ πρὶν 
εὐδιάχυτος, ὑδάτων φύσις Κύριε· 

ὅθεν ἀβρόχως πεζεύσας, ᾄδει 
Ἰσραήλ σοι, ᾠδὴν ἐπινίκιον.  

Στίχ. Δόξα τῇ ἁγίᾳ ἀναστάσει 
σου, Κύριε. 

Κέκριται τοῦ θανάτου, ἡ 
τυραννὶς διὰ ξύλου, ἀδίκῳ θανάτῳ 
σου, κατακριθέντος Κύριε· ὅθεν ὁ 
ἄρχων τοῦ σκότους, σοῦ μὴ 

κατισχύσας, δικαίως ἐκβέβληται. 

Στίχ. Δόξα τῇ ἁγίᾳ ἀναστάσει 
σου, Κύριε. 

ᾍδης σοι προσπελάσας, καὶ 
τοῖς ὀδοῦσι μὴ σθένων, συντρῖψαι 
τὸ σῶμά σου, τὰς σιαγόνας 
τέθλασται· ὅθεν Σωτὴρ τὰς 
ὀδύνας, λύσας τοῦ θανάτου, 
ἀνέστης τριήμερος. 

Στίχ. Ὑπεραγία Θεοτόκε, 
σῶσον ἡμᾶς. Θεοτοκίον 

Λέλυνται αἱ ὀδύναι, αἱ τῆς 
προμήτορος Εὔας· ὠδῖνας 
λαθοῦσα γάρ, ἀπειρογάμως 
τέτοκας· ὅθεν σαφῶς Θεοτόκον, 
Πάναγνε εἰδότες, σὲ πάντες 
δοξάζομεν.  

Κανών α', ᾨδὴ α',  

Ἦχος δ'. Θαλάσσης τὸ ἐρυθραῖον  

Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 

Θαλάσσης, ἀθλητικῆς τὸ 
πέλαγος, διανηξάμενος, τῷ 
ζωηφόρῳ ὅπλῳ τοῦ Σταυροῦ, 
Φαραὼ τὸν ἀλάστορα, τὸν νοητὸν 

Μακάριε, θείᾳ δυνάμει 
κατεπόντισας. 

Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 

Κυρίῳ, ἀνατεθεὶς Μακάριε, 
σπαργάνων ἐκ μητρικῶν, 
τυραννικοῦ πρὸ βήματος Χριστόν, 

θεοφρόνως ἐκήρυξας, μωσαϊκῶς 
καθεῖλες δέ, τῶν ἀντιθέων τὰ 
φρυάγματα. 

Δόξα...  

Τῆς πλάνης, καταλιπὼν τὴν 
Αἴγυπτον, Χαρίτων Ὅσιε, καὶ 
ἐρημοπολίτης γεγονώς, καθαρῶς 
προσωμίλησας, τῷ καθαρῷ καὶ 
εἴληφας, τὴν κληρουχίαν τὴν 
οὐράνιον. 

Καὶ νῦν... Θεοτοκίον 

Ἀσπόρως, τῷ τοῦ Πατρὸς 
βουλήματι, ἐκ θείου Πνεύματος, 
τὸν τοῦ Θεοῦ συνείληφας Υἱόν, καὶ 
σαρκὶ ἀπεκύησας, τὸν ἐκ Πατρὸς 
ἀμήτορα, καὶ δι' ἡμᾶς ἐκ σοῦ 
ἀπάτορα. 

 
ᾨδὴ γ΄.  

Ἦχος  Βαρὺς. 

Ὁ Εἱρμός. 

Ὁ κατ᾿ ἀρχὰς τοὺς οὐρανούς, 
παντοδυνάμῳ σου Λόγῳ, 

στερεώσας Κύριε Σωτήρ, καὶ τῷ 
παντουργῷ καὶ θείῳ Πνεύματι, 
πᾶσαν τὴν δύναμιν αὐτῶν, ἐν 
ἀσαλεύτῳ με πέτρᾳ, τῆς ὁμολογίας 
σου στερέωσον.  

Στίχ. Δόξα τῇ ἁγίᾳ ἀναστάσει 

σου, Κύριε. 

Σὺ ἀνελθὼν ἐπὶ ξύλου, ὑπὲρ 
ἡμῶν ὀδυνᾶσαι, ἑκουσίως 
εὔσπλαγχνε Σωτήρ, καὶ φέρεις 

πληγὴν εἰρήνης πρόξενον, καὶ 
σωτηρίας τοῖς πιστοῖς, δι᾿ ἧς τῷ σῷ 

Ἐλεῆμον, πάντες κατηλλάγημεν 
Γεννήτορι.  

Στίχ. Δόξα τῇ ἁγίᾳ ἀναστάσει 

σου, Κύριε. 

Σύ με καθῇρας τῆς πληγῆς, τὸν 
τῇ ψυχῇ τετρωμένον, δρακοντίῳ 
δήγματι Χριστέ, καὶ ἔδειξας φῶς 
ἐν σκότει πάλαι μοι, κατῳκισμένῳ 
καὶ φθορᾷ· διὰ Σταυροῦ γὰρ εἰς 
ᾅδην, καταβεβηκώς με 
συνανέστησας.  

Στίχ. Ὑπεραγία Θεοτόκε, σῶσον 

ἡμᾶς. Θεοτοκίον 

Τῆς ἀπειράνδρου σου Μητρός, 
ταῖς ἱκεσίαις τῷ κόσμῳ, τὴν 
εἰρήνην βράβευσον Σωτήρ, καὶ τῷ 
βασιλεῖ τὴν νίκην δώρησαι, κατὰ 
βαρβάρων δυσμενῶν, καὶ τῆς 

ἀφράστου σου δόξης, τοὺς 
δοξολογοῦντάς σε ἀξίωσον.  

 

ᾨδὴ γ', τοῦ Ὁμολογητοῦ 

Ἦχος δ' 

Εὐφραίνεται ἐπὶ σοὶ  

Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 

Εὐφραίνεται ἐπὶ σοί, τῶν 
φοιτητῶν ἡ λογικὴ ποίμνη σου, 
πνευματικῆς Ὅσιε, τῆς σῆς 
κοινωνοῦσα φαιδρότητος. 

Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 

Τὸ φρόνημα τῆς σαρκός, ὡς 
δυσμενείας εἰς Θεὸν αἴτιον, τῷ τῆς 
ζωῆς πνεύματι, Ὅσιε Χαρίτων 
ὑπέταξας. 

Δόξα...  

Κάθεῖλες δαυϊτικῶς, τοῦ 
ἀλλοφύλου Γολιὰθ Ὅσιε, τὴν 
νοητὴν δύναμιν, ἐν τῇ παντευχίᾳ 
τοῦ Πνεύματος. 

Καὶ νῦν... Θεοτοκίον 

Σὺ μόνη τοῖς ἐπὶ γῆς, τῶν ὑπὲρ 
φύσιν ἀγαθῶν πρόξενος, Μήτηρ 
Θεοῦ γέγονας· ὅθεν σοι τὸ Χαῖρε 
κραυγάζομεν. 

 Συναπτὴ μικρά καὶ ἡ Ἐκφώνησις 

Ὅτι σὺ εἶ ὁ Θεὸς ἡμῶν,… 
Κάθισμα 

Ἦχος δ' 

Ταχὺ προκατάλαβε  

Τοῖς λόγοις ἐκόσμησας, τὴν 
Ἐκκλησίαν Χριστοῦ, τοῖς ἔργοις 
ἐτίμησας, τὸ κατ' εἰκόνα Θεοῦ, 

Χαρίτων μακάριε· ἔλαμψε γὰρ ἐν 
κόσμῳ, ἡ ἐν σοὶ σωφροσύνη, 
χαρίτας ἰαμάτων, ἀπαστράπτουσα 
πίστει· διὸ καὶ ἑορτάζομεν, πόθῳ 
τὴν μνήμην σου. 

Δόξα... Καὶ νῦν... Θεοτοκίον 

Παρθένε πανάμωμε, τὸν 
ὑπερούσιον, Θεὸν ἡ κυήσασα, σὺν 
τοῖς Ὁσίοις αὐτόν, ἀπαύστως 
ἱκέτευε, ἄφεσιν τῶν πταισμάτων, 
καὶ διόρθωσιν βίου, δοῦναι ἡμῖν 

πρὸ τέλους, τοῖς ἐν πίστει καὶ 
πόθῳ, ὑμνοῦσι σε κατὰ χρέος, μόνη 
πανύμνητε. 

Συναπτὴ μικρά καὶ ἡ Ἐκφώνησις 

Σὺ γὰρ εἶ ὁ Βασιλεύς...  
Κοντάκιον Ἀναστάσιμον. 

Ἦχος Βαρὺς. 

Οὐκέτι φλογίνη ῥομφαία... 

Οὐκέτι τὸ κράτος τοῦ θανάτου, 
ἰσχύσει κατέχειν τοὺς βροτούς· 
Χριστὸς γὰρ κατῆλθε συντρίβων, 
καὶ λύων τὰς δυνάμεις αὐτοῦ· 

δεσμεῖται ὁ ᾅδης, Προφῆται 
συμφώνως ἀγάλλονται· Ἐπέστη, 

λέγοντες, Σωτὴρ τοῖς ἐν σκότει· 
ἐξέρχεσθε οἱ πιστοὶ εἰς τὴν 
ἀνάστασιν.  

Ὁ Οἶκος 

Ἔτρεμε κάτωθεν τὰ καταχθόνια 
σήμερον, ὁ ᾅδης καὶ ὁ θάνατος τὸν 
Ἕνα τῆς Τριάδος· ἡ γῆ ἐκλονεῖτο, 
πυλωροὶ δὲ ᾅδου ἰδόντες σε 
ἔπτηξαν· ἡ κτίσις δὲ πᾶσα σὺν τοῖς 

Προφήταις χαίρουσα ψάλλει σοι, 
ἐπινίκιον ᾠδὴν τῷ λυτρωτῇ ἡμῶν 
Θεῷ, τῷ καταλύσαντι νῦν θανάτου 
τὴν δύναμιν. Ἀλαλάξωμεν καὶ 
βοήσωμεν τῷ Ἀδάμ, καὶ τοῖς ἐξ 
Ἀδάμ· Ξύλον τοῦτον εἰσήγαγεν· 
ἐξέρχεσθε οἱ πιστοὶ εἰς τὴν 
ἀνάστασιν.  

Τῇ ΚΗ' τοῦ αὐτοῦ μηνός, 
Μνήμη τοῦ Ὁσίου Πατρὸς ἡμῶν 
καὶ Ὁμολογητοῦ Χαρίτωνος. 

Στίχοι 

Τῆς γῆς πατήσας τάς τρυφὰς ὁ 
Χαρίτων, 

Κατατρυφᾷ νῦν οὐρανοῦ τῶν 
χαρίτων. 

Εἰκάδι ὀγδοάτῃ Χαρίτων θάνε 
γήραϊ μακρῷ. 

Τῇ αὐτῇ ἡμέρᾳ, Μνήμη τοῦ 
Ἁγίου Προφήτου Βαρούχ. 

Τῇ αὐτῇ ἡμέρᾳ Μνήμη τῶν 
Ἁγίων Μαρτύρων, καὶ 
αὐταδέλφων, Ἀλεξάνδρου, 
Ἀλφειοῦ, καὶ Ζωσίμου, καὶ τοῦ 

Ἁγίου Μάρτυρος Μάρκου τοῦ 
ποιμένος, καὶ τῶν Ἁγίων 
Μαρτύρων Νίκωνος, Νέωνος, 
Ἡλιοδώρου, καὶ τῶν λοιπῶν 
παρθένων καὶ παίδων. 

Στίχοι 

Εἰσδύντες εἰς γῆν Μάρτυρες 
τρεῖς Κυρίου, 

Ἐκεῖθεν ἐκδύνουσιν εἰς θείαν 
δρόσον. 

Ποιμὴν ὁ Μᾶρκος, Μᾶρκος, ὃν 

κτείνει ξίφος, 

Ποιμὴν προβάτων, ὡς ὁ τῆς 
Γραφῆς Ἄβελ. 

Ἡλιόδωρος, Νίκων, ἀλλὰ καὶ 
Νέων, 

Χριστοῦ κατ' ἐχθρῶν ἐκ ξίφους 
νίκη νέα. 

Τμηθέντα Παίδων καὶ Γυναικῶν 
μύρια, 

Ὦ παῖ γυναικός, καὶ Θεέ, πλήθη 
δέχου. 

Τῇ αὐτῇ ἡμέρᾳ, Μνήμη τοῦ 
Ἁγίου Μάρτυρος Εὐσταθίου τοῦ 
Ῥωμαίου. 

Στίχοι 

Ῥωμαῖός ἐστιν, ἀλλὰ καὶ 
ῥωμαλέος. 

Ὁ Μάρτυς Εὐστάθιος, ἄθλων 
πρὸς ξίφος. 

Τῇ αὐτῇ ἡμέρᾳ, Μνήμη τοῦ 
Ἁγίου Μάρτυρος Ἀλεξάνδρου, καὶ 
τῶν σὺν αὐτῷ τριάκοντα 
Μαρτύρων. 

Στίχοι 

Ἔξαρχον Ἀλέξανδρον εἶχον τοῦ 
τέλους, 

Τμηθέντες ἄνδρες, ὧν ἀριθμὸς 
τρισδέκα. 

Ταῖς αὐτῶν ἁγίαις πρεσβείαις, 
ὁ Θεός, ἐλέησον ἡμᾶς. Ἀμήν. 

ΚΑΤΑΒΑΣΙΑΙ 

Ἀνοίξω τὸ στόμα μου…  

Ὠδὴ α΄.  Ἦχος δ΄. 

Ἀνοίξω τὸ στόμα μου καὶ 
πληρωθήσεται Πνεύματος, καὶ 
λόγον ἐρεύξομαι, τῇ Βασιλίδι 
Μητρί, καὶ ὀφθήσομαι, φαιδρῶς 
πανηγυρίζων, καὶ ᾄσω γηθόμενος, 
ταύτης τὰ θαύματα. 

ᾠδὴ γ’ 

Τοὺς σοὺς ὑμνολόγους 
Θεοτόκε, ὡς ζῶσα καὶ ἄφθορος 

πηγή, θίασον συγκροτήσαντας 
πνευματικὸν στερέωσον, καὶ ἐν τῇ 
θείᾳ δόξῃ σου στεφάνων δόξης 
ἀξίωσον. 

ᾠδὴ δ’ 

Τὴν ἀνεξιχνίαστον θείαν 
βουλήν, τῆς ἐκ τῆς Παρθένου 
σαρκώσεως, σοῦ τοῦ Ὑψίστου, ὁ 
Προφήτης, Ἀββακούμ, κατανοῶν 
ἐκραύγαζε. Δόξα τῇ δυνάμει σου 

Κύριε. 

ᾠδὴ ε’  

Ἐξέστη τὰ σύμπαντα, ἐπὶ τῇ 
θείᾳ δόξῃ σου, σὺ γὰρ ἀπειρόγαμε 
Παρθένε, ἔσχες ἐν μήτρᾳ τὸν ἐπὶ 
πάντων Θεόν, καὶ τέτοκας ἄχρονον 
Υἱόν, πᾶσι τοῖς ὑμνοῦσί σε, 
σωτηρίαν βραβεύοντα. 

ᾠδὴ Ϛ’ 

Τὴν θείαν ταύτην καὶ πάντιμον, 
τελοῦντες ἑορτὴν οἱ θεόφρονες, τῆς 
Θεομήτορος, δεῦτε τὰς χεῖρας 
κροτήσωμεν, τὸν ἐξ αὐτῆς τεχθέντα 

Θεὸν δοξάζοντες. 

ᾠδὴ ζ’ 

Οὐκ ἐλάτρευσαν, τῇ κτίσει οἱ 
θεόφρονες, παρὰ τὸν κτίσαντα, 
ἀλλὰ πυρὸς ἀπειλήν, ἀνδρείως 
πατήσαντες, χαίροντες ἔψαλλον, 
Ὑπερύμνητε, ὁ τῶν Πατέρων 
Κύριος, καὶ Θεὸς εὐλογητὸς εἶ. 

ᾠδὴ η’ 

Στίχ. Αἰνοῦμεν, εὐλογοῦμεν, καί 

προσκυνοῦμεν τὸν Κύριον. 

Παῖδας εὐαγεῖς ἐν τῇ καμίνῳ, ὁ 
τόκος τῆς Θεοτόκου διεσώσατο, 
τότε μὲν τυπούμενος, νῦν δὲ 
ἐνεργούμενος, τὴν οἰκουμένην 
ἅπασαν, ἀγείρει ψάλλουσαν. Τὸν 
Κύριον ὑμνεῖτε τὰ ἔργα, καὶ 

ὑπερυψοῦτε, εἰς πάντας τοὺς 
αἰῶνας. 

Τὴν Θεοτόκον καὶ μητέρα τοῦ 
φωτὸς… 

ΤΙΜΙΩΤΕΡΑ (Ἦχος δ’) 

Στίχ. Μεγαλύνει ἡ ψυχή μου τὸν 

Κύριον, καὶ ἠγαλλίασε τὸ πνεῦμά 
μου ἐπὶ τῷ Θεῷ τῷ σωτῆρί μου. 

Τὴν Τιμιωτέραν τῶν Χερουβίμ, 
καὶ ἐνδοξοτέραν ἀσυγκρίτως τῶν 
Σεραφίμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως 

Θεοτόκον, σὲ μεγαλύνομεν. 

Στίχ. Ὅτι ἐπέβλεψεν ἐπὶ τὴν 

ταπείνωσιν τῆς δούλης αὐτοῦ· ἰδοὺ 
γὰρ ἀπὸ τοῦ νῦν μακαριοῦσί με 
πᾶσαι αἱ γενεαί. 

Τὴν Τιμιωτέραν… 

Στίχ. Ὅτι ἐποίησέ μοι μεγαλεῖα 

ὁ Δυνατός, καὶ ἅγιον τὸ ὄνομα 
αὐτοῦ, καὶ τὸ ἔλεος αὐτοῦ εἰς 
γενεὰν καὶ γενεὰν τοῖς 

φοβουμένοις αὐτόν. 

Τὴν Τιμιωτέραν… 

Στίχ. Ἐποίησε κράτος ἐν 

βραχίονι αὐτοῦ, διεσκόρπισεν 
ὑπερηφάνους διανοίᾳ καρδίας 
αὐτῶν. 

Τὴν Τιμιωτέραν… 

Στίχ. Καθεῖλε δυνάστας ἀπὸ 

θρόνων καὶ ὕψωσε ταπεινούς, 

πεινῶντας ἐνέπλησεν ἀγαθῶν καὶ 
πλουτοῦντας ἐξαπέστειλεν κενούς. 

Τὴν Τιμιωτέραν… 

Στίχ. Ἀντελάβετο ᾽Ισραὴλ 

παιδὸς αὐτοῦ, μνησθῆναι ἐλέους, 
καθὼς ἐλάλησε πρὸς τοὺς πατέρας 
ἡμῶν, τῷ Ἀβραὰμ καὶ τῷ σπέρματι 
αὐτοῦ ἕως αἰῶνος. 

Τὴν Τιμιωτέραν… 
Καταβασία. ᾨδὴ θ΄. 

Ἅπας γηγενής, σκιρτάτῳ τῷ 
πνεύματι, λαμπαδουχούμενος, 
πανηγυριζέτω δέ, ἀΰλων Νόων, 
φύσις γεραίρουσα, τὰ ἱερὰ 
θαυμάσια, τῆς Θεομήτορος, καὶ 
βοάτω. Χαίροις παμμακάριστε, 

Θεοτόκε ἁγνή, ἀειπάρθενε. 
Συναπτὴ μικρά καὶ ἡ Ἐκφώνησις 

Ὅτι σὲ αἰνοῦσι πᾶσαι αἱ 
δυνάμεις… 

ΕΞΑΠΟΣΤΕΙΛΑΡΙΑ. Ἦχος β’. 

Ἅγιος Κύριος ὁ Θεὸς ἡμῶν. 

Ἅγιος Κύριος ὁ Θεὸς ἡμῶν. 

Ὑψοῦτε Κύριον τὸν Θεὸν ἡμῶν 
καὶ προσκυνεῖτε τῷ ὑποποδίῳ τῶν 
ποδῶν αὐτοῦ. 

Ὅτι ἅγιος ἐστι. 
ΕΞΑΠΟΣΤΕΙΛΑΡΙΟΝ Ε', 

Ἦχος β΄,   

Τοῖς μαθηταίς συνέλθωμεν.» 

Ἡ ζωὴ καὶ ὁδὸς Χριστός, ἐκ 
νεκρῶν τῷ Κλεόπα καὶ τῷ Λουκᾶ 
συνώδευσεν, οἷς περ καὶ 
ἐπεγνώσθη, εἰς Ἐμμαοὺς κλῶν τὸν 
ἄρτον· ὧν ψυχαὶ καὶ καρδίαι, 

καιόμεναι ἐτύγχανον, ὅτε τούτοις 
ἐλάλει ἐν τῇ ὁδῷ, καὶ Γραφαῖς 
ἠρμήνευεν, ἃ ὑπέστη· μεθ’ ὧν, 
Ἡγέρθη, κράξωμεν, ὤφθη τε καὶ 
τῷ Πέτρῳ. 

Ἐξαποστειλάριον 

Ἦχος β'. Γυναῖκες ἀκουτίσθητε  

Ἀθλήσει μεν τὸ πρότερον, 
καλῶς ἐγγυμνασάμενος, τὸ 
δεύτερον δὲ ἀσκήσει, δρόμον τὸν 
θεῖον τελέσας, εἰς οὐρανοὺς 
ἀνέδραμες, καὶ τῷ Χριστῷ 
παρίστασαι, Χαρίτων πάτερ Ὅσιε, 
ὑπὲρ ἡμῶν ἐντυγχάνων, τῶν σὲ 
θερμῶς ἀνυμνούντων. 

Θεοτοκίον 

Ἦχος β'. Γυναῖκες ἀκουτίσθητε  

Βουλῆς μεγάλης Ἄγγελον, τῆς 
τοῦ Πατρὸς γεγέννηκας, Χριστὸν 
πανύμνητε Κόρη, τὸν Βασιλέα τῆς 
δόξῃς, οὗ τὸν σταυρὸν ἀράμενοι, οἱ 
Ἀσκηταὶ καὶ Μάρτυρες, ὀπίσω 
τούτου ἔδραμον, μεθ' ὧν 

ἀπαύστως δυσώπει, ὑπὲρ ἡμῶν 
Θεοτόκε. 

ΑΙΝΟΙ.  Ἦχος Βαρὺς. 

Πᾶσα πνοὴ αἰνεσάτω τὸν 
Κύριον. Αἰνεῖτε τὸν Κύριον ἐκ τῶν 
οὐρανῶν· αἰνεῖτε αὐτὸν ἐν τοῖς 
ὑψίστοις. Σοὶ πρέπει ὕμνος τῷ 
Θεῷ. 

Αἰνεῖτε αὐτόν, πάντες οἱ 
Ἄγγελοι αὐτοῦ· αἰνεῖτε αὐτόν, 
πᾶσαι αἱ δυνάμεις αὐτοῦ. Σοὶ 
πρέπει ὕμνος τῷ Θεῷ. 

Στιχηρὰ Ἀναστάσιμα δ΄. 

Στίχ. Τοῦ ποιῆσαι ἐν αὐτοῖς 

κρῖμα ἔγγραπτον· δόξα αὕτη ἔσται 
πᾶσι τοῖς ὁσίοις αὐτοῦ.  

Ἀνέστη Χριστὸς ἐκ νεκρῶν, 
λύσας θανάτου τὰ δεσμά· 
εὐαγγελίζου γῆ χαρὰν μεγάλην· 
αἰνεῖτε οὐρανοὶ Θεοῦ τὴν δόξαν. 

Στίχ. Αἰνεῖτε τὸν Θεὸν ἐν τοῖς 

Ἁγίοις αὐτοῦ, αἰνεῖτε αὐτὸν ἐν 
στερεώματι τῆς δυνάμεως αὐτοῦ. 

Ἀνάστασιν Χριστοῦ 
θεασάμενοι, προσκυνήσωμεν ἅγιον 

Κύριον, Ἰησοῦν τὸν μόνον 
ἀναμάρτητον.  

Στίχ. Αἰνεῖτε αὐτὸν ἐπὶ ταῖς 

δυναστείαις αὐτοῦ, αἰνεῖτε αὐτὸν 
κατὰ τὸ πλῆθος τῆς μεγαλωσύνης 
αὐτοῦ. 

Χριστοῦ τὴν ἀνάστασιν, 
προσκυνοῦντες οὐ παυόμεθα· 
αὐτὸς γὰρ ἡμᾶς ἔσωσεν, ἐκ τῶν 
ἀνομιῶν ἡμῶν· ἅγιος Κύριος 
Ἰησοῦς, ὁ δείξας τὴν ἀνάστασιν. 

Στίχ.  Αἰνεῖτε αὐτὸν ἐν ἤχῳ 

σάλπιγγος, αἰνεῖτε αὐτὸν ἐν 
ψαλτηρίῳ καὶ κιθάρᾳ. 

Τί ἀνταποδώσωμεν τῷ Κυρίῳ, 
περὶ πάντων ὧν ἀνταπέδωκεν 
ἡμῖν; δι’ ἡμᾶς Θεὸς ἐν ἀνθρώποις· 
διὰ τὴν καταφθαρεῖσαν φύσιν, ὁ 

Λόγος σὰρξ ἐγένετο, καὶ 
ἐσκήνωσεν ἐν ἡμῖν· πρὸς τοὺς 
ἀχαρίστους ὁ εὐεργέτης· πρὸς τοὺς 
αἰχμαλώτους ὁ ἐλευθερωτής· πρὸς 
τοὺς ἐν σκότει καθημένους, ὁ 
Ἥλιος τῆς δικαιοσύνης· ἐπὶ τὸν 
Σταυρὸν ὁ ἀπαθής· ἐπὶ τὸν ᾅδην τὸ 
φῶς· ἐπὶ τὸν θάνατον ἡ ζωή· ἡ 

ἀνάστασις διὰ τοὺς πεσόντας· 
πρὸς ὃν βοήσωμεν· Ὁ Θεὸς ἡμῶν 
δόξα σοι. 

Καὶ τοῦ Ἁγίουψάλλομεν  

Στιχηρὰ Προσόμοια. 

Ἦχος δ΄.Ἔδωκας σημείωσιν. 

Στίχ. Αἰνεῖτε αὐτὸν ἐν τυμπάνῳ 

καὶ χορῷ, αἰνεῖτε αὐτὸν ἐν χορδαῖς 
καὶ ὀργάνῳ. 

Χάρις ἡ τοῦ Πνεύματος, 
Χαρίτων Πάτερ σοι λάμψασα, 
τηλαυγῶς κατεφώτισεν, ἐντεῦθεν 
ἐμείωσας, τῶν παθῶν τὴν νύκτα, 
καὶ τῆς ἀπαθείας, ἡμέραν φθάσας 
καθαρῶς, καθαρωτάτῳ φωτὶ 
ὡμίλησας, ἐν ᾧ  ἐνδιαιτώμενος, μὴ 

ἐπιλάθῃ Θεσπέσιε, τῶν ἐν πίστει 
ὑμνούντων σου, ἱερῶς τὰ 
μνημόσυνα. 

Στίχ. Αἰνεῖτε αὐτὸν ἐν 

κυμβάλοις εὐήχοις, αἰνεῖτε αὐτὸν 
ἐν κυμβάλοις ἀλαλαγμοῦ. Πᾶσα 
πνοὴ αἰνεσάτω τὸν Κύριον. 

Χάρις ἡ τοῦ Πνεύματος, 
Χαρίτων Πάτερ σοι λάμψασα, 
τηλαυγῶς κατεφώτισεν, ἐντεῦθεν 
ἐμείωσας, τῶν παθῶν τὴν νύκτα, 
καὶ τῆς ἀπαθείας, ἡμέραν φθάσας 
καθαρῶς, καθαρωτάτῳ φωτὶ 
ὡμίλησας, ἐν ᾧ  ἐνδιαιτώμενος, μὴ 

ἐπιλάθῃ Θεσπέσιε, τῶν ἐν πίστει 
ὑμνούντων σου, ἱερῶς τὰ 
μνημόσυνα. 

Στίχ. Τίμιος ἐναντίον Κυρίου ὁ 

θάνατος τῶν ὁσίων αὐτοῦ.  

Χάριν ἐπανθοῦσάν σοι, Χαρίτων 
φέρων οὐράνιον, ἐπιγείων 

ἠλόγησας· ἐντεῦθεν ὡς ἄσαρκος, 
κακουχίαις εἵλου, ζῆν ὡς ἀϊδίου, 
τρυφῆς χειμάρρουν εὐσεβῶς, 
περιπολεύειν μέλλων θεόληπτε, 
καὶ δάκρυσιν ἐξήρανας τὴν 
θολερὰν πηγὴν Ὅσιε, τῶν παθῶν 
καὶ κατήρδευσας, ψυχοτρόφους 
τοὺς στάχυας. 

Στίχ. Μακάριος ἀνήρ, ὁ 

φοβούμενος τὸν Κύριον. 

Χάριν τῶν ἰάσεων, Χαρίτων 
θείας ἐκ χάριτος, ἐπαξίως 

ἀπείληφας· ἐντεῦθεν πνευμάτων 
σοι, τῶν τῆς πονηρίας, τέτραπται ἡ 

πλάνη, καὶ νοσημάτων δυσχερῶν, 
λύμη φυγοῦσα οἴχεται Ὅσιε· 
πηγάζεις γὰρ ὡς νάματα, τῶν 
χαρισμάτων τὰ ῥεῖθρά σου, ἀφ' ὧν 
νῦν ἀρδευόμενοι, ἀνυμνοῦμεν τὴν 
μνήμην σου. 

ΕΩΘΙΝΟΝ Ε' . Ἦχος πλ. α΄'  

Δόξα Πατρὶ καὶ Υἱῷ καὶ Ἁγίω 
Πνεύματι. 

Ὢ τῶν σοφῶν σου κριμάτων 
Χριστέ! πῶς Πέτρῳ μὲν τοῖς 

ὀθονίοις μόνοις, ἔδωκας ἐννοῆσαί 
σου τὴν Ἀνάστασιν, Λουκᾷ δὲ καὶ 
Κλεόπᾳ, συμπορευόμενος ὡμίλεις, 
καὶ ὁμιλῶν, οὐκ εὐθέως σεαυτὸν 
φανεροῖς; Διὸ καὶ ὀνειδίζῃ, ὡς 
μόνος παροικῶν ἐν Ἱερουσαλήμ, 
καὶ μὴ μετέχων τῶν, ἐν τέλει 
βουλευμάτων αὐτῆς. Ἀλλ’ ὁ πάντα 

πρός τὸ τοῦ πλάσματος συμφέρον 
οἰκονομῶν, καὶ τὰς περὶ σοῦ 
προφητείας ἀνέπτυξας, καὶ ἐν τῷ 
εὐλογεῖν τὸν ἄρτον, ἐγνώσθης 
αὐτοῖς, ὧν καὶ πρὸ τούτου αἱ 
καρδίαι, πρὸς γνῶσίν σου 
ἀνεφλέγοντο, οἳ καὶ τοῖς Μαθηταῖς 

συνηθροισμένοις, ἤδη τρανῶς 
ἐκήρυττόν σου τὴν Ἀνάστασιν, δι’ 
ἧς ἐλέησον ἡμᾶς. 

Καὶ νῦν… ἦχος β΄ 

Ὑπερευλογημένη ὑπάρχεις, 
Θεοτόκε Παρθένε, διὰ γὰρ τοῦ ἐκ 
σοῦ σαρκωθέντος, ὁ ᾍδης 

ἠχμαλώτισται, ὁ Ἀδὰμ ἀνακέκλη-
ται, ἡ κατάρα νενέκρωται, ἡ Εὔα 
ἠλευθέρωται, ὁ θάνατος τεθανάτω-
ται, καὶ ἡμεῖς ἐζωοποιήθημεν, διὸ 
ἀνυμνοῦντες βοῶμεν. Εὐλογητὸς 



28-09-2025 ΟΡΘΡΟΣ ΙΣΤ΄ ΚΥΡΙΑΚΗΣ. ΗΧΟΣ ΒΑΡΥΣ. ΕΩΘ. Ε΄ 

12 
 

Χριστὸς ὁ Θεὸς ἡμῶν, ὁ οὕτως 
εὐδοκήσας, δόξα σοι. 

Δοξολογία Μεγάλη εἰς ἦχον Βαρὺν. 

Δόξα σοι τῷ δείξαντι τὸ φῶς. 
Δόξα ἐν ὑψίστοις Θεῷ, καὶ ἐπὶ γῆς 

εἰρήνη, ἐν ἀνθρώποις εὐδοκία. 

Ὑμνοῦμέν σε, εὐλογοῦμέν σε, 
προσκυνοῦμέν σε, δοξολογοῦμέν 
σε, εὐχαριστοῦμέν σοι, διὰ τὴν 
μεγάλην σου δόξαν. 

Κύριε βασιλεῦ, ἐπουράνιε Θεέ, 
Πάτερ παντοκράτορ, Κύριε Υἱὲ 
μονογενές, Ἰησοῦ Χριστέ, καὶ 
Ἅγιον Πνεῦμα. 

Κύριε ὁ Θεός, ὁ ἀμνὸς τοῦ Θεοῦ, 
ὁ Υἱὸς τοῦ Πατρός, ὁ αἴρων τὴν 
ἁμαρτίαν τοῦ κόσμου, ἐλέησον 

ἡμᾶς, ὁ αἴρων τὰς ἁμαρτίας τοῦ 
κόσμου. 

Πρόσδεξαι τὴν δέησιν ἡμῶν, ὁ 
καθήμενος ἐν δεξιᾷ τοῦ Πατρός, 
καὶ ἐλέησον ἡμᾶς. 

Ὅτι σὺ εἶ μόνος Ἅγιος, σὺ εἶ 
μόνος Κύριος, Ἰησοῦς Χριστός, εἰς 
δόξαν Θεοῦ Πατρός. Ἀμήν. 

Καθ’ ἑκάστην ἡμέραν εὐλογήσω 
σε, καὶ αἰνέσω τὸ ὄνομά σου εἰς 
τὸν αἰῶνα, καὶ εἰς τὸν αἰῶνα τοῦ 
αἰῶνος. 

Καταξίωσον, Κύριε, ἐν τῇ ἡμέρᾳ 
ταύτῃ, ἀναμαρτήτους φυλαχθῆναι 
ἡμᾶς. 

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ 
δεδοξασμένον τὸ ὄνομά σου εἰς 
τοὺς αἰῶνας. Ἀμήν. 

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Κύριε, καταφυγὴ ἐγενήθης ἡμῖν, 
ἐν γενεᾷ καὶ γενεᾷ. Ἐγὼ εἶπα΄ 

Κύριε, ἐλέησόν με, ἴασαι τὴν ψυχήν 
μου, ὅτι ἥμαρτόν σοι. 

Κύριε, πρὸς σὲ κατέφυγον, 
δίδαξόν με τοῦ ποιεῖν τὸ θέλημά 

σου, ὅτι σὺ εἶ ὁ Θεός μου. 

Ὅτι παρὰ σοὶ πηγὴ ζωῆς, ἐν τῷ 
φωτί σου ὀψόμεθα φῶς. 

Παράτεινον τὸ ἔλεός σου τοῖς 
γινώσκουσί σε. 

 Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Δόξα Πατρὶ καὶ Υἱῷ καὶ ἁγίῳ 
Πνεύματι. 

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμήν. 

Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός,  

Ἅγιος Ἰσχυρός,  

Ἅγιος Ἀθάνατος, ἐλέησον ἡμᾶς. 

καὶ εὐθύς τὸ παρόν Ἀναστάσιμον 

Τροπάριον. Ἦχος πλ.δ’ 

Ἀναστὰς ἐκ τοῦ μνήματος, καὶ 
τὰ δεσμὰ διαρρήξας τοῦ ᾍδου, 
ἔλυσας τὸ κατάκριμα, τοῦ θανάτου 

Κύριε, πάντας ἐκ τῶν παγίδων τοῦ 
ἐχθροῦ ῥυσάμενος, ἐμφανίσας 
σεαυτὸν τοῖς, Ἀποστόλοις σου, 
ἐξαπέστειλας αὐτοὺς ἐπὶ τὸ 
κήρυγμα, καὶ δι’ αὐτῶν τὴν 

εἰρήνην παρέσχες τῇ οἰκουμένῃ, 
μόνε πολυέλεε. 

ἤ τὸ  Ἦχος β΄  

Σήμερον σωτηρία τῷ κόσμῳ 
γέγονεν, ᾄσωμεν τῷ ἀναστάντι ἐκ 
τάφου καὶ ἀρχηγῷ τῆς ζωῆς ἡμῶν· 
καθελὼν γὰρ τῷ θανάτῳ τὸν 
θάνατον, τὸ νῖκος ἔδωκεν ἡμῖν, καὶ 
τὸ μέγα ἔλεος.  

ΕΙΣ ΤΗΝ ΘΕΙΑΝ ΛΕΙΤΟΥΡΓΙΑΝ 

ΑΝΤΙΦΩΝΑ ( τῶν Κυριακῶν) 

Ἀντίφωνον Α΄ 

Ἦχος β́. 

Στίχ.Εὐλόγει ἡ ψυχή μου, τὸν 
Κύριον, καὶ πάντα τὰ ἐντός μου τὸ 
ὄνομα τὸ ἅγιον αὐτοῦ. 

Ταῖς πρεσβείαις τῆς Θεοτόκου, 
Σῶτερ σῶσον ἡμᾶς. 

Στίχ.Εὐλόγει, ἡ ψυχή μου, τὸν 
Κύριον, καὶ μὴ ἐπιλανθάνου πάσας 
τὰς ἀνταποδόσεις αὐτοῦ. 

Ταῖς πρεσβείαις τῆς 
Θεοτόκου… 

Στίχ. Κύριος ἐν τῷ οὐρανῷ 
ἡτοίμασε τὸν θρόνον αὐτοῦ, καὶ ἡ 
βασιλεία αὐτοῦ πάντων δεσπόζει. 

Ταῖς πρεσβείαις τῆς 
Θεοτόκου… 

Στίχ. Εὐλογεῖτε τὸν Κύριον, 
πάντα τὰ ἔργα αὐτοῦ, ἐν παντὶ 

τόπῳ τῆς δεσποτείας αὐτοῦ. 

Ταῖς πρεσβείαις τῆς 
Θεοτόκου… 

Δόξα Πατρί…Καὶ νῦν. 

Ταῖς πρεσβείαις τῆς 
Θεοτόκου… 

Ἀντίφωνον Β΄ 

Ἦχος β́. 

Στίχ. Αἴνει, ἡ ψυχή μου τὸν 

Κύριον, αἰνέσω Κύριον ἐν τῇ ζωῇ 

μου ψαλῶ τῷ Θεῷ μου ἕως 
ὑπάρχω. 

Σῶσον ἡμᾶς, Υἱὲ Θεοῦ, ὁ 
ἀναστὰς ἐκ νεκρῶν, ψάλλοντάς σοι 
Ἀλληλούϊα. 

Στίχ.  Μακάριος, οὗ ὁ Θεὸς 

Ἰακὼβ βοηθὸς αὐτοῦ, ἡ ἐλπὶς 
αὐτοῦ ἐπὶ Κύριον τὸν Θεὸν αὐτοῦ. 

Σῶσον ἡμᾶς, Υἱὲ Θεοῦ, ὁ 
ἀναστὰς… 

Στίχ. Τὸν ποιήσαντα τὸν 

οὐρανὸν καὶ τὴν γῆν, τὴν θάλασσαν 
καὶ πάντα τὰ ἐν αὐτοῖς· 

Σῶσον ἡμᾶς, Υἱὲ Θεοῦ, ὁ 
ἀναστὰς.. 

Στίχ.. Βασιλεύσει Κύριος εἰς τὸν 

αἰῶνα, ὁ Θεός σου, Σιών, εἰς 
γενεὰν καὶ γενεάν. 

Σῶσον, ἡμᾶς, Υἱὲ Θεοῦ, ὁ 
ἀναστὰς… 

Δόξα Πατρὶ…Καὶ νῦν… 

Ὁ μονογενὴς Υἱὸς καὶ Λόγος τοῦ 
Θεοῦ, ἀθάνατος ὑπάρχων, καὶ 
καταδεξάμενος, διὰ τὴν ἡμετέραν 
σωτηρίαν, σαρκωθῆναι ἐκ τῆς 
ἁγίας Θεοτόκου καὶ ἀειπαρθένου 
Μαρίας, ἀτρέπτως ἐνανθρωπήσας, 
σταυρωθείς τε, Χριστὲ ὁ Θεός, 

θανάτῳ θάνατον πατήσας, Εἷς ὢν 
τῆς ἁγίας Τριάδος, 
συνδοξαζόμενος τῷ Πατρὶ καὶ τῷ 
ἁγίῳ Πνεύματι, σῶσον ἡμᾶς. 

Ἀντίφωνον Γ΄ 

Ἦχος Βαρὺς. 

Στίχ. ά. Αὕτη ἡ ἡμέρα Κυρίου, 

ἀγαλλιασώμεθα καὶ εὐφρανθῶμεν 
ἐν αὐτῇ. 

Ἀπολυτίκιον. Ἦχος Βαρὺς. 

Κατέλυσας τῷ Σταυρῷ σου τὸν 
θάνατον, ἠνέῳξας τῷ Λῃστῇ τὸν 

Παράδεισον, τῶν Μυροφόρων τὸν 
θρῆνον μετέβαλες, καὶ τοῖς σοῖς 

Ἀποστόλοις κηρύττειν ἐπέταξας· 
ὅτι ἀνέστης Χριστὲ ὁ Θεός, 
παρέχων τῷ κόσμῳ τὸ μέγα ἔλεος.   

Μικρὰ Εἴσοδος. 

Εἰσοδικὸν 

Δεῦτε προσκυνήσωμεν καὶ 
προσπέσωμεν Χριστῷ, σῶσον ἡμᾶς 
Υἱὲ Θεοῦ ὁ ἀναστάς ἐκ νεκρῶν 
ψάλλοντάς σοι, Ἀλληλούϊα. 

 Ἀπολυτίκιον. Ἦχος Βαρὺς. 

Κατέλυσας τῷ Σταυρῷ σου τὸν 
θάνατον, ἠνέῳξας τῷ Λῃστῇ τὸν 
Παράδεισον, τῶν Μυροφόρων τὸν 
θρῆνον μετέβαλες, καὶ τοῖς σοῖς 
Ἀποστόλοις κηρύττειν ἐπέταξας· 

ὅτι ἀνέστης Χριστὲ ὁ Θεός, 
παρέχων τῷ κόσμῳ τὸ μέγα ἔλεος. 

Ἀπολυτίκιον 

Ἦχος πλ. δ'  

Ταῖς τῶν δακρύων σου ῥοαῖς, 
τῆς ἐρήμου τὸ ἄγονον ἐγεώργησας, 
καὶ τοῖς ἐκ βάθους στεναγμοῖς, εἰς 
ἑκατὸν τοὺς πόνους ἐκαρ-
ποφόρησας, καὶ γέγονας φωστήρ, 
τῇ οἰκουμένῃ λάμπων τοῖς 
θαύμασι, Χαρίτων Πατὴρ ἡμῶν 
Ὅσιε· πρὲσβευε Χριστῷ τῷ Θεῷ, 
σωθῆναι τάς ψυχὰς ἡμῶν.  

Ἀπολυτίκιον τοῦ   Ναοῦ 

Κοντάκιον  Ἦχος β΄ 

Προστασία τῶν Χριστιανῶν 
ἀκαταίσχυντε, μεσιτεία πρὸς τὸν 
Ποιητὴν ἀμετάθετε, μὴ παρίδῃς 

ἁμαρτωλῶν δεήσεων φωνάς, ἀλλὰ 
πρόφθασον, ὡς ἀγαθή, εἰς τὴν 
βοήθειαν ἡμῶν, τῶν πιστῶς 
κραυγαζόντων σοι. Τάχυνον εἰς 
πρεσβείαν, καὶ σπεῦσον εἰς 

ἱκεσίαν, ἡ προστατεύουσα ἀεί, 
Θεοτόκε, τῶν τιμώντων σε. 

Τρισάγιον Ἀποστόλου 

Ἅγιος ὁ Θεός, ἅγιος ἰσχυρός, 
ἅγιος ἀθάνατος, ἐλέησον ἡμᾶς.(γ΄ ) 

Δόξα Πατρὶ καὶ Υἱῷ καὶ Ἁγίῳ 
Πνεύματι.  

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμὴν.  

Ἅγιος ἀθάνατος, ἐλέησον ἡμᾶς.  

Δύναμις. 

Ἅγιος ὁ Θεός, ἅγιος ἰσχυρός, 
ἅγιος ἀθάνατος, ἐλέησον ἡμᾶς. 

Ἀπόστολος Κυριακῆς ΙΣΤ 

Προκείμενον. Ἦχος βαρὺς. 

Κύριος ἰσχὺν τῷ λαῷ αὐτοῦ 
δώσει.   

Στίχ. Ἐνέγκατε τῷ Κυρίῳ υἱοὶ 

Θεοῦ, ἐνέγκατε τῷ Κυρίῳ δόξαν 
καὶ τιμήν. 

Πρὸς ΄Κορινθίους Β΄ Ἐπιστολῆς 
Παύλου τὸ Ἀνάγνωσμα 6:1-10. 

Ἀδελφοί, συνεργοῦντες παρα-
καλοῦμεν, μὴ εἰς κενὸν τὴν χάριν 
τοῦ Θεοῦ δέξασθαι ὑμᾶς. Λέγει 
γάρ· Καιρῷ δεκτῷ ἐπήκουσά σου 
καὶ ἐν ἡμέρᾳ σωτηρίας ἐβοήθησά 

σοι· ἰδοὺ νῦν καιρὸς 
εὐπρόσδεκτος· ἰδοὺ νῦν ἡμέρα 
σωτηρίας. Μηδεμίαν ἐν μηδενὶ 
διδόντες προσκοπήν, ἵνα μὴ 
μωμηθῇ ἡ διακονία, ἀλλ’ ἐν παντὶ 
συνιστῶντες ἑαυτοὺς ὡς Θεοῦ 
διάκονοι, ἐν ὑπομονῇ πολλῇ, ἐν 
θλίψεσιν, ἐν ἀνάγκαις, ἐν 

στενοχωρίαις, ἐν πληγαῖς, ἐν φυ-
λακαῖς, ἐν ἀκαταστασίαις, ἐν κό-
ποις, ἐν ἀγρυπνίαις, ἐν νηστείαις, 
ἐν ἁγνότητι, ἐν γνώσει, ἐν 
μακροθυμίᾳ, ἐν χρηστότητι, ἐν 

Πνεύματι ἁγίῳ, ἐν ἀγάπῃ 
ἀνυποκρίτῳ, ἐν λόγῳ ἀληθείας, ἐν 

δυνάμει Θεοῦ· διὰ τῶν ὅπλων τῆς 
δικαιοσύνης τῶν δεξιῶν καὶ 
ἀριστερῶν, διὰ δόξης καὶ ἀτιμίας, 
διὰ δυσφημίας καὶ εὐφημίας· ὡς 
πλάνοι καὶ ἀληθεῖς, ὡς 
ἀγνοούμενοι καὶ ἐπιγινωσκόμενοι, 
ὡς ἀποθνῄσκοντες καὶ ἰδοὺ ζῶμεν, 
ὡς παιδευόμενοι καὶ μὴ 

θανατούμενοι, ὡς λυπούμενοι ἀεὶ 
δὲ χαίροντες, ὡς πτωχοὶ πολλοὺς 
δὲ πλουτίζοντες, ὡς μηδὲν ἔχοντες 
καὶ πάντα κατέχοντες. 

Ἀλληλούϊα (γ΄). Ἦχος βαρὺς.  

Ἀγαθόν τὸ ἐξομολογεῖσθαι τῷ 
Κυρίῳ. 

Στίχ. Τοῦ ἀναγγέλλειν τῷ πρωΐ 

τὸ ἔλεός σου καὶ τὴν ἀλήθειάν σου 
κατὰ νύκτα.  

 

Δόξα σοι, Κύριε, δόξα σοι. 

 

Καὶ καθεξῆς ἡ Θεία Λειτουργία τοῦ 

Ἱεροῦ Χρυσοστόμου 

Εἰς τό᾽Εξαιρέτως 

Ἄξιόν ἐστιν ὡς ἀληθῶς, 
μακαρίζειν σὲ τὴν Θεοτόκον, τὴν 
ἀειμακάριστον καὶ παναμώμητον 
καὶ μητέρα τοῦ Θεοῦ ἡμῶν. Τὴν 
τιμιωτέραν τῶν Χερουβεὶμ καὶ 
ἐνδοξοτέραν ἀσυγκρίτως τῶν 
Σεραφείμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως 

Θεοτόκον, σὲ μεγαλύνομεν. 
Κοινωνικόν 

ἦχος Βαρὺς 

Αἰνεῖτε τὸν Κύριον ἐκ τῶν 
οὐρανῶν. Ἀλληλούϊα. 

ἦχος β’ 

Εἴδομεν τὸ φῶς τὸ ἀληθινόν, 
ἐλάβομεν Πνεῦμα ἐπουράνιον, 
εὕρομεν πίστιν ἀληθῆ, ἀδιαίρετον 
Τριάδα προσκυνοῦντες, αὕτη γὰρ 
ἡμᾶς ἔσωσεν.   

Ἀμήν ἀμήν ἀμήν. Εἰς ἄφεσιν 
ἁμαρτιῶν καὶ εἰς ζωὴν ταὴν 

αἰώνιον. 

Πληρωθήτω τό στόμα ἡμῶν 
αἰνέσεως Κύριε, ὅπως ἂν 
ὑμνήσωμεν τήν δόξαν σου, ὅτι 
ᾐξίωσας ἡμᾶς τῶν ᾁγίων σου 
μετασχεῑν μυστηρίων. Τήρησον 
ἡμᾶς ἐν τῷ σῷ ᾁγιασμῷ ὅλην τήν 
ἡμέραν μελετῶντας τὴν 
δικαιοσύνην σου. Ἀλληλουΐα. 

Εἴη τὸ ὄνομα Κυρίου 
εὐλογημένον ἀπό τοῦ νῦν καὶ ἕως 
τοῦ αἰῶνος. (τρίς).                                                             

Ἀπόλυσις 

 

«῾Ο ἀναστάς ἐκ νεκρῶν…» 

Ἡ Μεταφορὰ Κειμένων   

Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 

Ἱεροψάλτη 

 στὸν Ι.Ν. Ἁγίου Γεωργίου  

Κουλούρας Βέροιας. 

 

 

 


